Salm 1

1Mae'r un sy'n gwrthod gwrando ar gyngor pobl ddrwg wedi ei fendithio'n fawr; yr un sydd ddim yn cadw cwmni pechaduriaid, nac yn eistedd gyda'r rhai sy'n gwneud dim byd ond dilorni pobl eraill; 

2 yr un sydd wrth ei fodd yn gwneud beth mae'r ARGLWYDD eisiau, 

ac yn myfyrio ar y pethau mae'n eu dysgu ddydd a nos. 

3 Bydd fel coeden wedi ei phlannu wrth ffrydiau o ddŵr, yn dwyn ffrwyth yn ei thymor, a'i dail byth yn gwywo. Beth bynnag mae'n ei wneud, bydd yn llwyddo. 

4 Ond fydd hi ddim felly ar y rhai drwg! Byddan nhw fel us yn cael eu chwythu i ffwrdd gan y gwynt. 

5 Fydd y rhai drwg ddim yn gallu gwrthsefyll y farn. Fydd pechaduriaid ddim yn cael sefyll gyda'r dyrfa o rai cyfiawn. 

6 Mae'r ARGLWYDD yn gofalu am y rhai sy'n ei ddilyn, ond bydd y rhai drwg yn cael eu difa. 

Mae ’na ddarlun prydferth iawn yn adnod 2 – bydd y Cristion sy’n ffyddlon i’r Arglwydd yn cael ei fendithio. “Bydd fel coeden wedi ei phlannu wrth ffrydiau o ddŵr, yn dwyn ffrwyth yn ei thymor, a'i dail byth yn gwywo. Beth bynnag mae'n ei wneud, bydd yn llwyddo.”
Mae’n ddarlun o fywyd a llawnder a llwyddiant. Be sy’n rhaid i ni wneud i dderbyn y bendithion mae Duw eisiau ei roi i ni? “Mae’n rhaid i ni fod wrth ein bodd yn gwneud beth mae’r Arglwydd eisiau.”
Mae’n rhaid i ni fyw ein bywydau i blesio Duw yn hytrach nag i blesio’n hunain na phobl eraill. Mae’r cwestiwn yn codi wedyn – sut ydyn ni’n gwybod be sy’n plesio Duw? Mae’r ateb yn adnod 2 hefyd – ‘myfyrio ar y pethau mae'n eu dysgu ddydd a nos.’

Dydi o ddim yn bosib i ni ddarllen y Beibl bob awr o’r dydd a’r nos, ond mae’r egwyddor yno – mae’n rhaid i ni ddarllen Gair Duw, ceisio ei ddeall, a byw yn ufudd i’r hyn dŷn ni’n ddysgu. Mae’n rhaid i ni feddwl am bethau Duw, a chadw yr hyn sy’n ei blesio ym mlaen ein meddyliau. Dylai be dŷn ni’n ddarllen yn y Beibl ddylanwadu ar ein bywydau. “Frodyr a chwiorydd, beth ydy'r pwynt i rywun honni ei fod yn credu, ac wedyn gwneud dim byd o ganlyniad i hynny? Ai dyna'r math o ‘gredu’ sy'n achub rhywun?” oedd sialens Iago (Iago 2:14).
Be sy’n plesio Duw fwyaf? Credu yn ei annwyl fab, Iesu Grist. Dyma’r unig ffordd i blesio Duw go iawn. “Does neb yn gallu dod i berthynas gyda Duw y Tad ond trwof fi.” (Ioan 14:6)
Mae Duw’r Tad yn caru Duw’r Mab yn angerddol, “Hwn ydy fy Mab annwyl i; mae wedi fy mhlesio i'n llwyr.” (Mathew 3:17)
Mae yna ddau ddarlun yn y Salm – os ydy’r Cristion sy’n cael ei fendithio gan Dduw fel coeden hardd, ffrwythlon, mae’r rhai sy’n gwrthod Duw – y rhai di-gred, fel us.

Us sy’n gorchuddio grawn fel ŷd a gwenith, ac mae’n gwbl ddiwerth. Mae’r us yn cael ei wahanu oddi wrth y grawn, ac yn dda i ddim ond i’w losgi. Mae’n ddarlun o rhywbeth sy’n ddi-werth. Dyma ddarlun cwbl groes i’r goeden ffrwythlon hardd. 
Y rhai drwg yn y Salm ydy’r rhai sy’n anwybyddu Duw, yn dilorni (siarad yn wael/bychanu) pobl eraill ac yn byw eu bywydau’n groes i’r hyn sy’n plesio Duw. Mae eu diwedd yn ddychrynllyd - bydd y rhai drwg yn cael eu difa. 

Mae’r dewis yn un clir – ydyn ni eisiau bod fel coeden wedi ei phlannu wrth ffrydiau o ddŵr, yn dwyn ffrwyth yn ei thymor, neu ydyn ni eisiau bod yn ddi-werth fel us yn cael eu chwythu i ffwrdd gan y gwynt?

